
Nafarroak bere eskaintza turistiko eta kulturala aurkeztuko du Nazioarteko Turismo Azokan (FITUR)

Pablo Sarasate eta Jorge Oteizari buruzko jarduerak izanen dira Foru Komunitateko aurtengo programazioaren ardatz nagusietako bi

Ostirala, 2008ko urtarrilaren 25a. Juan Ramón Corpas Mauleón Nafarroako Gobernuko Kultura eta Turismo kontseilariak, Carlos Erce Eguaras Turismoko zuzendari nagusiak, eta Carmen Oroz Iribarren Marketin Turistikoko Zerbitzuko zuzendariak, Foru Komunitateak 2008ko Nazioarteko Turismo Azokara (FITUR) eramanen duen eskaintza turistikoa aurkeztu dute, gaur goizean. Azoka Madrilgo Joan Karlos I.a Azoka Parkean eginen dute, urtarrilaren 30etik otsailaren 3ra. Nafarroako erakustokiaren diseinuaren (7. pabiloiko 7C08 erakustokia) eta aurtengo berritasun nagusien berri ere eman dute gaurko agerraldian. 

Nafarroako Gobernuaren Nafarroako Marketin Turistikoko Plan Integraleko Azoken Programaren baitan kokatuta dago FITUR Azokara joatea. Aurten aurreikusitako azokak 35 dira, hain justu (21 nazionalak eta 14 nazioartekoak). Estatuari dagokionez: Andaluzia, Katalunia, Valentzia, Madril, Murtzia eta Nafarroako azokak. Eta nazioarteari begira: Alemania, Belgika, Frantzia, Bretainia Handia, Herbehereak, eta Italiako azokak. 


Aurtengo berritasun nagusiak bi dira: batetik, erakustokien diseinua eta ezaugarriak hobetzea, eta bestetik, berariazko nolakotasuna duten bi azoka eranstea (Hegaztien Behatzaileen Munduko Azoka, Bretainia Handian, eta Turismo Kulturalaren Azoka, Malagan). Departamentuak Nafarroako enpresa eta erakunde turistiko publiko zein pribatuen parte-hartzea eta lankidetza izaten du, beti, azoka eta aurkezpenetara joateko. 


FITUR Azokak ia 30 urteko historia du, eta turismoaren arloko munduko bigarren azoka garrantzitsuena da, Berlingo (Alemania) ITB Azokaren atzetik, eta lehenengoa hizkuntza gaztelania duten herrialdeen artean. Aurten, %11ko hazkundea izan du, 2007arekin alderatuz gero. 

Bost eguneko azoka izanen da, eta aurreikuspenen arabera, 250.000 lagun inguru joanen dira 12 pabiloietara. Horietako 150.000 profesionalak izanen dira. Era berean, erakusketa azalera aurreko urteetakoa baino handiagoa izanen da, eta lehenengo aldiz, 100.000 metro koadrotik gorakoa. FITUR Azokak 170 herrialde eta eskualdetako 13.300 enpresatik gora biltzen ditu. 

Nafarroako Eguna

Nafarroako Eguna urtarrilaren 31n (osteguna) eginen dute FITUR Azokan. 11:30ean Nafarroako eskaintza turistikoa eta “Nafarroa 08. Zure hitzordu kulturala” programa aurkezteko ekitaldia eginen dute. Aurkezpenean izanen dira Miguel Sanz presidentea, Juan Ramón Corpas Kultura eta Turismo Departamentuko kontseilaria eta Yolanda Barcina Iruñeko alkatea. Ondoren, 13:30ean, aperitibo-dasta eskainiko dute, Nafarroako produktuekin. Egun horretan, goizez, Pablo Sarasate Laukoteak biolinistaren hainbat lan joko ditu, haren mendeurrena dela-eta (besteak beste, Zapateado delakoa, harizko instrumentuekin jotzeko egokitu dutena). 

Aurkezpen profesionalei dagokienez, urtarrilaren 30ean (asteazkena) abiatuko dituzte. Egun horretan, Alemaniako, Herbehereetako, eta Frantziako merkatuen ezaugarriei eta Nafarroak jomuga turistiko gisa duen gaitasunari buruzko hiru aurkezpen eginen dituzte, 12:00etatik 16:00etara. Atzerrian jarduten diren Nafarroako turismo eragileek hartuko dute parte. 


Urtarrilaren 31n (osteguna) hainbat aurkezpen profesional eginen dituzte: Incoming Navarra agentziak salmenten eskuliburua aurkeztuko du (12:30ean); Erdialdeko Turismo Erakundeak eta Erdialdeko Partzuergo Turistikoak Nafarroako ardoaren ibilbideko paisaiak interpretatzeko begiratokien eta bidezidorren Sarea aurkeztuko dute (13:00etan); Mendi Beherako Elkarte Turistikoak Oibarko Energia Berriztagarrien Ikasgela eta erakusketa eta produktu berriak aurkeztuko ditu (13:30ean); Astitzeko (Larraun) Mendukilo kobazuloa 14:00etan aurkeztuko dute; Pamplona Learning Institute delakoak Nafarroan gaztelania irakasteko egiten duen lanaren berri emanen du (16:30ean); Zugarramurdiko Sorginen Museoa 17:30ean aurkeztuko dute; eta amaitzeko, Erronkaribarreko eskaintza turistikoa aurkeztuko dute (zehazki, Izabako Memoriaren etxea, iraupen eskiko estazio berria (Roncalia) eta “Burgi, ofizioen herria”). 
 
Asteazkena, osteguna eta ostirala profesionalen egunak izanen dira, eta harizko instrumentu-joleen talde batek animazio jarduerak eginen ditu. Errepertorio zabala eskainiko dute, 12:00etatik 14:00etara, eta 15:30etik 17:30era. 


Senda Viva Natur Parkeko alfonbra magikoan ibilbideen grabazioak eginen dituzte egunero (Los Roncaleses altxonbidean barrena). Nafarroako Pirinioetan hasi eta Errege Bardean amaitzen den ibilbidea, ardien transhumantzia bideei jarraiki. 

Asteburuan, goizez eta arratsaldez, eta Zugarramurdiko Sorginen Museoa aurkezte aldera, bertako herritar talde batek akelarrearen antzezpena eginen dute. Bertaratutakoek sorginen likorea probatu ahal izanen dute. 


Uharteko Ardanbera fanfarrea ere jardunen da Nafarroako erakustokia animatzen, eta Nafarroako Erresumako musika tipikoaren eta folklorearen errepertorio zabala eskainiko du. 

Nafarroako erakustokia

Nafarroak eta “Nafarroako Erresuma, aniztasunaren lurraldea” marka turistikoak 500 metroko erakustokian aurkeztuko dute euren eskaintza. Alboan Aragoiko erakustokia egonen da, eta Zaragozan aurten eginen duten Erakusketa kontuan hartuta, aldaketa nabarmena izanen da. Honako produktu hauek garrantzi handia izanen dute: “Lau urtaroen Erresuma”, gastronomia, eta “Nafarroa 08. Zure hitzordu kulturala”. 


Horretarako, ikus-entzunezko berriak eta urtaro bakoitzeko pertsonaien eta gertaeren birsortzeak prestatu ditu Kukuxumusu enpresak. Nafarroako Nekazaritzako Elikagaien Kalitatearen Institutuaren laguntza ere izanen dute; hain zuzen ere, Nafarroako Reyno Gourmet pintxoen dasta antolatuko du erakustokian. 


Erakustokiak pilotaleku forma du. Rótulos Zunzarren enpresak egin du, eta behe solairua eta solairugaina ditu. Kolore nagusiak zuria eta gorria dira, eta Nafarroako marka turistikoaren koloreen ukituak ere baditu (urdina, orlegia eta horia). Hiru pantaila handi ditu, eta urtaroei buruzko lau bideo emanen dituzte horietan, Vivaldiren musikarekin. Kanpaina turistikoetako irudiak eta “Nafarroa airetik” bideoa ere emanen dituzte.


Hiru eremu bereiz daitezke: gune nagusia, informazioa emateko eta jendeari (profesional zein bisitariei) harrera egiteko erakusmahaiak dituena; harreman publiko eta emanaldietarako gunea (taberna, agertokia, Senda Vivako Alfonbra Hegalariaren modulua); eta solairugaina, profesionalen jardueretarako (aurkezpenetarako gunea, profesionalentzako lan aretoak, eta atseden eremua). 

Erakustokiaren elementu nagusia erakusmahai handi bat da, Foru Komunitateari buruzko informazio gune gisa erabiliko dutena. Bisitariek eskuliburuak, gidaliburuak eta bestelako argitalpenak aurkituko dituzte bertan, Nafarroako proposamen turistikoen berri jakiteko. Nafarroako Gobernuaren Turismo taldeko bost lagun jardunen dira erakusmahaian, aldi berean, eta bisitariek dituzten zalantzak eta kontsultak argituko dituzte. Informazio gunea bisitarien fluxu handiena duen eremuan egonen da, eta Nafarroako produktu turistiko zehatzak sustatzea helburu duten zortzi erakusmahairekin osatuko dute. Erakusmahai osagarrietan kasuan kasuko produktuaren araberako ikus-entzunezkoak eskainiko dituzte. Erakusmahaiak eta produktuak honako hauek dira, hain justu: landa turismoa; “Jan-edan oneko Erresuma”; “Nafarroa 08. Zure hitzordu kulturala”; Done Jakue bidea eta “Kultura naturan”; “Nafarroa eta Expo 2008”; “Nafarroa naturala da”, “Kirola, naturalki” eta “Hegaztiei behatzea”; Pirinioak; eta “Hiriko turismoa, jaiak, biltzarrak eta ostatuak”.


Tabernari dagokionez, Nafarroako Nekazaritzako Elikagaien Kalitatearen Institutuaren eta Reyno Gourmet markaren laguntza izan dute; hain zuzen ere, aperitibo-dasta eskainiko dute, Nafarroako produktuekin. Sukaldeko lanetan Cadreitako Marisol jatetxekoak jardunen dira. Bestalde, Nafarroako enpresa batzuek euren produktuak utzi dituzte. Honako enpresa hauek, hain justu: Embutidos Arbizu S.A., Mitxel Etxenike (ahate produktuak), Bodegas Julián Chivite, Bodegas Ochoa, Bodegas Príncipe de Viana, Bodegas de Sada (Zare), Bodegas Señorío de Otazu, eta Viñedos y Bodegas Alconde enpresek. Eta baita jatorrizko eta berariazko deitura hauek ere: Nafarroako Zainzuriak, Lodosako Pikillo Piperrak, Erronkaribarreko Gazta eta Nafarroako Patxarana deiturek.
2008ko proposamenak

2008an kulturaren arloko nazioarteko bi pertsona ospetsu ekarriko dituzte gogora: Pablo Sarasate biolinista, 1908an hil zena, eta Jorge Oteiza eskultorea, 1908ko urriaren 2an jaio zena. Urte osoan zehar, Pablo Sarasateri omenaldia egiteko, ekitaldi ofizialak, kontzertuak, erakusketak, antzezlanak eta argitalpenak eginen dituzte. Jorge Oteizaren jaiotzaren mendeurrenari dagokionez, 2008an aurreikusi dituzten jardueren artean honako hauek nabarmendu daitezke: Oteiza Museoari buruzko liburu bat argitaratzea, Oteizaren lanari buruzko Katalogo arrazoitu bat abian jartzea, eta urriaren 21etik 24ra eginen duten Nazioarteko Biltzarra. 

Gainera, proposamen turistiko berriak eginen dituzte. Esate baterako, ibilaldi bat Interes Kulturaleko Ondasun izendatu zuten Arellanoko “las Musas” erromatarren herrixkan barrena. Kristo ondorengo I. eta III: mendeetan ardoa egiteko sistema bat zuten bertan, eta Cibeles eta Attis gurtzeko erlijio gune bilakatu zen. 


Zugarramurdiko kobazuloei eta Urdazubi eta Sarari Zugarramurdiko ospitale zaharrean egin duten Sorginen Museoa gehitu behar zaie aurten. Beste proposamen bat Astitzen (Larraunen) dagoen Mendukilo kobazuloa da, Lekunberritik 10 minutura. Pirinioetan, berriz, hiru berritasun izanen dituzte aurten: mendiko jardueretarako Roncalia zentroa eta iraupen eskiko Navarraski estazioa; Izabako Memoriaren Etxea, Erronkaribarreko eta Pirinioetako historia eta kultura azaltzen dituen museoa; eta “Burgi, ofizioen herria” produktua, inguruko ofizio zaharrak berreskuratzea helburu duen proiektua. Metautengo Boilurraren Museo-Interpretazio Zentroari buruzko informazioa ere eskainiko dute. 

Amaitzeko, Erriberan, Zaragozako Erakusketa dela-eta, ekainaren 14tik irailaren 14ra, Nafarroak emanaldi artistikoen programa eskainiko du eta ostatu hartzeko eskaintza bereziak sustatuko ditu. Gai nagusitzat ura duten jarduerak antolatuko dituzte, batik bat Tutera, El Bocal eta Errege Bardean. Gainera, Tuteran Monreal Dorreko kamera iluna dago, Espainiako bosgarrena, eta Nafarroan dagoen bakarra.  

